
O‘ZBEKISTONDA TIBBIY TA’LIMNING 
RAQAMLI TRANSFORMATSIYASI: 
GORIZONTAL MODEL VA 2026-YILGACHA 
RIVOJLANISH PROGNOZI

Annotatsiya. O‘zbekistonda tibbiy ta’limning raqamli transformatsiyasi, vertikal va gorizontal ta’lim modellarining 
o‘ziga xos xususiyatlari hamda raqamli kompetensiyalarni klinik fanlarga integratsiya qilish mexanizmlari o‘rganilgan. 
Tadqiqotda kabinet tadqiqoti, qiyosiy tahlil, dinamik qatorlar va ssenariyli prognozlash usullaridan foydalanilgan. 
2020–2023-yillardagi boshlang‘ich analitik qator asosida 2024–2026-yillar uchun asosiy ko‘rsatkichlar hisoblangan. 
Natijalar raqamli ko‘nikmalar darajasi va onlayn ta’lim qamrovining o‘sib borayotganini, biroq sun’iy intellekt (SI), Big Data 
hamda virtual va kengaytirilgan reallik (VR/AR) texnologiyalarini joriy etish darajasida tafovutlar saqlanib qolayotganini 
ko‘rsatgan. Tibbiy ta’limda gorizontal, modulli va uzluksiz ta’lim modeliga o‘tish hamda raqamli kompetensiyalarni klinik 
fanlarga tizimli integratsiya qilish bo‘yicha amaliy takliflar ishlab chiqilgan.

Kalit so‘zlar: tibbiy ta’lim, raqamli transformatsiya, gorizontal ta’lim modeli, sun’iy intellekt, Big Data, teletibbiyot, 
raqamli kompetensiyalar, ssenariyli prognozlash.

Аннотация. Исследованы процессы цифровой трансформации медицинского образования в Узбекистане, 
особенности вертикальной и горизонтальной моделей обучения, а также механизмы интеграции цифровых 
компетенций в клинические дисциплины. В исследовании использованы методы кабинетного исследования, 
сравнительного анализа, анализа динамических рядов и сценарного прогнозирования. На основе исходного 
аналитического ряда за 2020–2023 годы рассчитаны основные показатели на 2024–2026 годы. Результаты 
свидетельствуют о росте уровня цифровых навыков и охвата онлайн-обучением, однако сохраняются 
различия в степени внедрения искусственного интеллекта (ИИ), технологий Big Data, виртуальной и 
дополненной реальности (VR/AR). Разработаны практические предложения по переходу к горизонтальной, 
модульной и непрерывной модели медицинского образования, а также системной интеграции цифровых 
компетенций в клинические дисциплины.

Ключевые слова: медицинское образование, цифровая трансформация, горизонтальная модель 
обучения, искусственный интеллект, Big Data, телемедицина, цифровые компетенции, сценарное 
прогнозирование.

Abstract. The digital transformation of medical education in Uzbekistan, the specific features of vertical 
and horizontal learning models, and mechanisms for integrating digital competencies into clinical disciplines are 
examined. The study employs desk research, comparative analysis, time-series analysis, and scenario-based 
forecasting. Based on the initial analytical series for 2020–2023, key indicators for 2024–2026 are estimated. The 
results indicate growth in digital skills and online learning coverage, while disparities persist in the adoption of artificial 
intelligence (AI), Big Data, and virtual and augmented reality (VR/AR) technologies. Practical recommendations are 
developed for transitioning to a horizontal, modular, and continuous medical education model and for systematically 
integrating digital competencies into clinical disciplines.

Keywords: medical education, digital transformation, horizontal learning model, artificial intelligence, Big Data, 
telemedicine, digital competencies, scenario-based forecasting.

K I R I S H
To‘rtinchi sanoat inqilobi sog‘liqni saqlash va tibbiy ta’limda ma’lumotlar, algoritmlar va tarmoqli 

hamkorlikning rolini sezilarli darajada kuchaytirdi. Elektron tibbiy yozuvlar, klinik qarorlarni qo‘llab-quvvatlash 
tizimlari, sun’iy intellekt (SI), katta ma’lumotlar va teletibbiyot vositalari shifokordan nafaqat klinik bilim, balki 
raqamli ma’lumotlarni baholash, xavfsizlikni ta’minlash va algoritmik tavsiyalarni tanqidiy tahlil qilish qobiliyatini 
ham talab qilmoqda.

OECD tahliliga ko‘ra, raqamli transformatsiyaning samaradorligi sog‘liqni saqlash xodimlarining yangi 
ko‘nikmalariga, boshlang‘ich ta’lim va uzluksiz kasbiy rivojlanish dasturlarini takomillashtirishga bog‘liq.1 
Demak, raqamli sog‘liqni saqlashni alohida fan sifatida cheklash emas, balki uni klinik fanlar bo‘ylab “gorizontal” 
kompetensiya sifatida integratsiya qilish zarur.

Tadqiqot muammosi shundan iboratki, an’anaviy vertikal model bilimlarni fundamental fanlardan klinik 
amaliyot va ixtisoslashuvga ketma-ket uzatadi, texnologik ko‘nikmalar esa ko‘pincha qo‘shimcha kurs sifatida 
shakllantiriladi. Tez yangilanayotgan raqamli muhit sharoitida mazkur yondashuvni uzluksiz o‘rganish, 
multidisiplinar hamkorlik va real vaqt rejimida bilimlarni yangilash imkoniyatlari bilan yanada takomillashtirish 
muhim ahamiyat kasb etadi.

Tadqiqotning maqsadi – O‘zbekistonda tibbiy ta’limning raqamli transformatsiyasi dinamikasini 
2026-yilgacha baholash, vertikal va gorizontal ta’lim modellarini qiyoslash hamda raqamli kompetensiyalarni 
o‘quv jarayoniga integratsiya qilish bo‘yicha takliflar ishlab chiqish.

M A V Z U G A  O I D  A D A B I Y O T L A R  S H A R H I
Tibbiy ta’limning raqamli transformatsiyasi bo‘yicha ilmiy adabiyotlarda mazkur jarayon odatda uchta o‘zaro 

bog‘liq yo‘nalishda talqin qilinadi: sog‘liqni saqlash tizimida ma’lumotlardan foydalanish, tibbiyot xodimlarining 
raqamli kompetensiyalarini rivojlantirish va ta’lim texnologiyalarini klinik tayyorgarlikka integratsiya qilish. OECD 
tadqiqotida raqamli sog‘liqni saqlashning institutsional samaradorligi ma’lumotlarning mavjudligigagina emas, 
balki ularni boshqarish, almashish va amaliy qarorlarga aylantirish salohiyatiga ham bog‘liqligi asoslangan.2 
Shu nuqtayi nazardan, raqamlashtirish nafaqat texnik infratuzilmani yangilash, balki ta’lim mazmuni, boshqaruv 
va baholashni qamrab oluvchi tizimli transformatsiya sifatida namoyon bo‘ladi.

Socha-Dietrich sog‘liqni saqlash xodimlarini raqamli inqilobga tayyorlashda kompetensiyaga asoslangan 
yondashuvni ilgari suradi. Muallif raqamli savodxonlikni qurilma yoki dasturdan foydalanish ko‘nikmasi bilan 
cheklamay, balki ma’lumotlarni tanqidiy baholash, raqamli muhitda muloqot qilish, algoritmik tavsiyalarni 
tushunish va bemor xavfsizligini ta’minlash qobiliyatlari majmui sifatida ko‘radi.3 Ushbu qarash raqamli 
kompetensiyalarni alohida fan ko‘rinishida emas, balki klinik fanlar va uzluksiz kasbiy rivojlanish dasturlari 
bo‘ylab gorizontal integratsiya qilish zaruratini asoslaydi.

JSSTning 2020–2025-yillarga mo‘ljallangan global strategiyasida raqamli sog‘liqni saqlashni rivojlantirish 
uchun boshqaruv, huquqiy muhit, kadrlar salohiyati, interoperabellik va axborot xavfsizligi bir butun ekotizim 
sifatida ko‘riladi.4 SI, genomika, raqamli tibbiyot va ma’lumotlar tahlili bo‘yicha yangi ta’lim natijalari talab qilinadi. 
Har ikki manba texnologik va pedagogik islohotlarni parallel ravishda olib borish lozimligini ko‘rsatadi.

SI vositalarining klinik salohiyati Liang va hammualliflar tadqiqotida elektron tibbiy yozuvlar asosida 
pediatrik kasalliklarni aniqlash misolida namoyish etilgan.5 Biroq diagnostik aniqlikning yuqoriligi ta’lim 
jarayonida algoritm xulosasini mutlaq qabul qilishni anglatmaydi. Aksincha, kelajakdagi tibbiyot mutaxassisi 
ma’lumotlar sifati, model cheklovlari, tarafkashlik, tushuntiriluvchanlik va yakuniy klinik javobgarlikni baholay 
olishi kerak. Demak, SI bo‘yicha ta’lim texnik foydalanish bilan birga etik va klinik xavflarni samarali boshqarish 
kompetensiyalarini ham qamrab olishi lozim.

Texnologiyalar bilan boyitilgan simulyatsiyaning samaradorligi Cook va hammualliflarning meta-tahlilida 
umumlashtirilgan. Tadqiqot simulyatsion ta’lim an’anaviy yoki umuman aralashuvsiz o‘qitishga nisbatan bilim 
va ko‘nikmalarni yaxshilashini ko‘rsatadi.6 Bu xulosa virtual klinik holatlar, raqamli trenajyorlar va VR/AR 

1	  OECD. Health in the 21st Century: Putting Data to Work for Stronger Health Systems. Paris: OECD Publishing, 2019. 261 p. DOI: 10.1787/
e3b23f8e-en. 33–35. betlar
2	  OECD. Health in the 21st Century: Putting Data to Work for Stronger Health Systems. Paris: OECD Publishing, 2019. 261 p. DOI: 10.1787/
e3b23f8e-en. Foydalanilgan betlar: 131–136, 140.
3	  Socha-Dietrich K. Empowering the Health Workforce to Make the Most of the Digital Revolution. OECD Health Working Papers, No. 129. 
Paris: OECD Publishing, 2021. 68 p. DOI: 10.1787/37ff0eaa-en. Foydalanilgan betlar: 33–36, 42, 49–53.
4	  World Economic Forum. The Future of Jobs Report 2025. Geneva: WEF, 2025. Foydalanilgan betlar: 5–10, 35–41.
5	  Liang H., Tsui B. Y., Ni H. et al. Evaluation and Accurate Diagnoses of Pediatric Diseases Using Artificial Intelligence // Nature Medicine. 
2019. Vol. 25, No. 3. P. 433–438. DOI: 10.1038/s41591-018-0335-9. Foydalanilgan betlar: 433–438.
6	  Cook D. A., Hatala R., Brydges R. et al. Technology-Enhanced Simulation for Health Professions Education // JAMA. 2011. Vol. 306, No. 
9. P. 978–988. DOI: 10.1001/jama.2011.1234. Foydalanilgan betlar: 978–988.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz524

2026-yil, avgust. 8-son, I-qism

vositalarini gorizontal modelning amaliy komponenti sifatida qo‘llash uchun daliliy asos yaratadi. Shu bilan 
birga, simulyatsiyaning samaradorligi texnologiya turigagina emas, balki ssenariy sifati, qayta aloqa, takroriy 
mashq va baholash mezonlariga ham bog‘liq.

Mehnat bozori va ko‘nikmalar dinamikasiga oid adabiyotlar uzluksiz ta’limning ahamiyatini yanada 
kuchaytiradi. Jahon iqtisodiy forumining 2025-yilgi hisobotida 2030-yilgacha asosiy kasbiy ko‘nikmalarning 
sezilarli qismi o‘zgarishi kutilayotgani qayd etilgan.7 Schwab esa To‘rtinchi sanoat inqilobining asosiy 
xususiyati fizik, raqamli va biologik texnologiyalar konvergensiyasi ekanini ta’kidlaydi.8 Mazkur yondashuvlar 
tibbiy ta’limni bir martalik diplom olish modeli sifatida emas, balki mikro-modullar, mikrosertifikatlar va 
elektron portfolio orqali qo‘llab-quvvatlanadigan uzluksiz kompetensiya sikli sifatida qayta tashkil etishni 
taqozo qiladi.

O‘zbekistonda sohaning institutsional yo‘nalishlari Oʻzbekiston Respublikasi Prezidentining 2025-
yil 19-maydagi “Respublikada sogʻliqni saqlash tizimini va aholiga tibbiy xizmat koʻrsatish tamoyillarini 
takomillashtirish orqali sohani isloh qilishni izchil davom ettirish chora-tadbirlari toʻgʻrisida”gi PF–88-son9 
Farmoni va Oʻzbekiston Respublikasi Prezidentining 2025-yil 19-maydagi “Sogʻliqni saqlash tizimidagi 
islohotlarni amalga oshirishning qoʻshimcha chora-tadbirlari toʻgʻrisida”gi PQ–185-son10 qarorida belgilangan 
sog‘liqni saqlash boshqaruvini modernizatsiya qilish, axborot-kommunikatsiya infratuzilmasini rivojlantirish 
hamda raqamlashtirish vazifalari bilan uyg‘unlashadi. Ushbu hujjatlar tibbiy ta’limni raqamli sog‘liqni saqlash 
infratuzilmasi bilan uzviy bog‘liq holda rivojlantirish uchun normativ asos yaratadi. Shu bilan birga, normativ 
maqsadlarni o‘quv dasturi darajasidagi o‘lchanadigan kompetensiyalar, pedagoglarni tayyorlash mexanizmlari 
va ta’lim natijalarini monitoring qilish ko‘rsatkichlariga izchil tatbiq etish masalasi muhim ilmiy-amaliy ahamiyat 
kasb etmoqda.

Adabiyotlar tahlili shuni ko‘rsatadiki, mavjud ishlarda raqamli sog‘liqni saqlash strategiyasi, kadrlar 
kompetensiyasi, SI va simulyatsiya texnologiyalari alohida yo‘nalishlarda yetarlicha yoritilgan. Shu bilan birga, 
ularni O‘zbekiston tibbiy ta’limining 2020–2026-yillardagi dinamikasi bilan bog‘laydigan, vertikal va gorizontal 
modellarni qiyoslaydigan hamda texnologiyalar joriy etilishini ssenariy asosida prognoz qiladigan kompleks 
tadqiqotlarni yanada rivojlantirish imkoniyatlari mavjud. Mazkur ilmiy yo‘nalish tadqiqotning asosiy yo‘nalishini 
belgilaydi: raqamli kompetensiyalarni klinik ta’lim bo‘ylab integratsiya qiluvchi gorizontal modelni asoslash va 
uning 2026-yilgacha rivojlanish ko‘rsatkichlarini baholash.

T A D Q I Q O T  M E T O D O L O G I YA S I
Tadqiqot tavsifiy-analitik dizayn asosida bajarildi. Manbalar bazasiga OECD va JSSTning raqamli 

sog‘liqni saqlash bo‘yicha hisobotlari, Jahon iqtisodiy forumining ko‘nikmalar prognozi, SI diagnostikasiga 
oid ilmiy maqola, tibbiy ta’lim va simulyatsiya bo‘yicha sharhlar hamda O‘zbekistonning sog‘liqni saqlashni 
raqamlashtirishga oid normativ hujjatlari kiritildi.

Birlamchi analitik baza sifatida yuborilgan hujjatdagi 2020–2023-yillar ko‘rsatkichlari olindi: bitiruvchilar 
soni, raqamli ko‘nikmalar bo‘yicha o‘qitilganlar ulushi, onlayn platformalar qamrovi, simulyatsiya markazlari, 
davlat xarajatlari va xorijiy hamkorlik dasturlari. Ushbu qiymatlar rasmiy statistika sifatida emas, balki mualliflik 
analitik qatori sifatida talqin qilindi.

2024–2026-yillar qiymatlari trend ekstrapolyatsiyasi va cheklangan o‘sish ssenariysi orqali hisoblandi. 
Foiz ko‘rsatkichlarida 100 foizlik tabiiy chegara va o‘sishning sekinlashishi, mutlaq ko‘rsatkichlarda esa 
2020–2023-yillardagi dinamika hisobga olindi. O‘rtacha yillik murakkab o‘sish sur’ati quyidagi formula bilan 
baholandi:

CAGR = (Vₜ / V₀)^(1/n) − 1

bu yerda V₀ – boshlang‘ich qiymat, Vₜ – yakuniy qiymat, n – davrdagi yillar soni. Natijalar deskriptiv va 
ssenariyli xarakterga ega bo‘lib, tadqiqot doirasida mavjud tendensiyalarni tahliliy baholash va istiqboldagi 
rivojlanish yo‘nalishlarini aniqlashga xizmat qiladi.

7	  World Economic Forum. The Future of Jobs Report 2025. Geneva: WEF, 2025. Foydalanilgan betlar: 5–10, 35–41.
8	  Schwab K. The Fourth Industrial Revolution. Geneva: World Economic Forum, 2016. 184 p. Foydalanilgan betlar: 11–18, 55–67.
9	  Oʻzbekiston Respublikasi Prezidentining 2025-yil 19-maydagi “Respublikada sogʻliqni saqlash tizimini va aholiga tibbiy xizmat koʻrsatish 
tamoyillarini takomillashtirish orqali sohani isloh qilishni izchil davom ettirish chora-tadbirlari toʻgʻrisida”gi PF–88-son Farmoni: https://lex.uz/
uz/docs/-7534275 
10	  Oʻzbekiston Respublikasi Prezidentining 2025-yil 19-maydagi “Sogʻliqni saqlash tizimidagi islohotlarni amalga oshirishning qoʻshimcha 
chora-tadbirlari toʻgʻrisida”gi PQ–185-son qarori: https://lex.uz/docs/-7538083 

T A H L I L  V A  N A T I J A L A R
Raqamli transformatsiya ko‘rsatkichlarining 2020–2026-yillardagi dinamikasi
Hisob-kitoblar raqamli ko‘nikmalar bo‘yicha o‘qitilganlar ulushi 2020-yildagi 14,2 foizdan 2023-yilda 51,3 

foizgacha oshganini, bazaviy ssenariyga ko‘ra esa 2026-yilda 91 foizga yetishi mumkinligini ko‘rsatdi. Onlayn 
platformalar qamrovi mos ravishda 8,9 foizdan 47,8 foizgacha ko‘tarilgan va 2026-yilda 88 foizga yetishi 
prognoz qilindi (1-jadval, 1-rasm).

1-jadval
O‘zbekistonda tibbiy ta’limning raqamli transformatsiya ko‘rsatkichlari, 2020–202611

Ko‘rsatkich 2020 2021 2022 2023 2024* 2025* 2026*

Bitiruvchilar (ming kishi) 22,4 23,8 25,1 27,6 29,6 31,7 34

Raqamli ko‘nikmalar bo‘yicha 
o‘qitilganlar (%) 14,2 21,7 34,5 51,3 68 82 91

Onlayn platformalar qamrovi (%) 8,9 19,4 31,2 47,8 64 78 88

Simulyatsiya markazlari (ta) 12 18 27 41 55 68 80

Davlat xarajatlari (mlrd so‘m) 1 842 2 174 2 891 3 756 4 762 6 038 7 656

Xorijiy ta’lim dasturlari (ta) 7 11 18 29 42 55 68

1-rasm. Tibbiy ta’limning raqamli qamrovi (2020–2026)12

2020–2023-yillarda raqamli ko‘nikmalar ko‘rsatkichi bo‘yicha CAGR taxminan 53,5 foizni, onlayn qamrov 
bo‘yicha esa 75,2 foizni tashkil etadi. Biroq yuqori boshlang‘ich o‘sish sur’atini uzoq muddat davomida bir xil 
darajada saqlab qolish tabiiy cheklovlarga ega. Shu sababli 2024–2026-yillar prognozida qamrovning tabiiy 
chegaraga yaqinlashishi bilan o‘sish sur’atining bosqichma-bosqich sekinlashishi nazarda tutildi.

Vertikal va gorizontal ta’lim modellarining qiyosiy bahosi
Gorizontal model klinik fanlar, raqamli kompetensiyalar, simulyatsiya, multidisiplinar hamkorlik va uzluksiz 

ta’limni parallel ravishda rivojlantirish imkonini beradi. Qiyosiy ssenariyda vertikal model nazariy tayyorgarlik 
bo‘yicha barqaror natija ko‘rsatsa, gorizontal model klinik amaliyot, ixtisoslashgan ta’lim, uzluksiz rivojlanish va 
raqamli kompetensiyalarni shakllantirish bo‘yicha yuqori imkoniyatlarni namoyon etadi (2-rasm).

11  Manba: muallif hisob-kitobi, 2020–2023-yil analitik qatori asosida.
12  Manba: muallif hisob-kitobi; 2024–2026 — prognoz davri.

2-rasm. Vertikal va gorizontal ta’lim modellari samaradorligi (2026-yil ssenariysi)13

OECD sog‘liqni saqlash xodimlarining raqamli ko‘nikmalari faqat qurilmalarni boshqarish bilan 
cheklanmasligi, balki axborotni tanqidiy baholash, raqamli etika, avtomatlashtirishga ortiqcha tayanishni 
kamaytirish va bemor bilan samarali muloqotni ham qamrab olishi kerakligini ta’kidlaydi.[4] Bu yondashuv 
gorizontal modelning metodologik asoslarini yanada mustahkamlaydi.

Texnologik vositalarni joriy etish bo‘yicha 2026-yil prognozi
Taqdim etilgan 2023-yil bazasida O‘zbekiston va xalqaro amaliyot o‘rtasidagi eng sezilarli tafovutlar SI, Big 

Data va VR/AR yo‘nalishlarida kuzatilgan. 2026-yil bazaviy ssenariysiga ko‘ra, ushbu yo‘nalishlarda rivojlanish 
uchun qo‘shimcha imkoniyatlar saqlanib qoladi, masofaviy ta’lim qamrovida esa xalqaro darajaga yaqinlashish 
nisbatan tezroq kechishi prognoz qilinadi (2-jadval, 3-rasm).

2-jadval
Tibbiy ta’limda texnologiyalar joriy etilishi: 2023-yil bazasi va 2026-yil prognozi (%)14

Texnologiya Global 2023 O‘zbekiston 2023 Global 2026* O‘zbekiston 2026*
SI 47 12 55 35

Big Data 61 8 69 28
VR/AR 38 5 45 20

Masofaviy ta’lim 84 47 90 72
Blockchain 22 3 28 12

3-rasm. Tibbiy ta’lim texnologiyalarining 2026-yilgi prognoz darajasi15

13  Manba: OECDning raqamli ko‘nikmalarni o‘quv dasturlariga integratsiya qilish yondashuvi asosida muallifl ik ssenariysi  131–133-betlar. 
49–50-betlar.
14 Manba: 2023-yil qiymatlari taqdim etilgan analitik bazadan, muallif hisob-kitobi 2026-yil.
15 Manba: muallif hisob-kitobi.

Natijalar O‘zbekistonda tibbiy ta’limning raqamli qamrovi tez sur’atlarda kengayishi mumkinligini, biroq 
qamrov va mazmun sifati aynan bir tushuncha emasligini ko‘rsatadi. Platformadan foydalanish imkoniyatining 
mavjudligi talabaning SI natijalarini tekshirish, klinik ma’lumotlarni himoya qilish yoki raqamli xavflarni boshqarish 
kompetensiyalarini avtomatik ravishda ta’minlamaydi.

Liang va hammualliflar pediatrik elektron tibbiy yozuvlardan foydalanilgan SI modeli tajribali pediatrlar 
bilan taqqoslanadigan diagnostik aniqlikka erishishi mumkinligini ko‘rsatgan.16 Mazkur natija shifokorni algoritm 
bilan almashtirish zaruratini emas, balki SI bilan xavfsiz hamkorlik qilish, xatolarni aniqlash va yakuniy klinik 
mas’uliyatni saqlash bo‘yicha yangi ta’lim natijalarini shakllantirish zarurligini ko‘rsatadi.

JSSTning global strategiyasida raqamli sog‘liqni saqlash tashabbuslari faqat texnologik vositalar bilan 
cheklanmasligi, balki boshqaruv, inson resurslari va institutsional salohiyat bilan uyg‘un ravishda rivojlantirilishi 
lozimligi ko‘rsatilgan.17 Jahon iqtisodiy forumining 2025-yilgi hisobotida esa 2030-yilgacha asosiy ko‘nikmalarning 
39 foizi o‘zgarishi kutilayotgani qayd etiladi.18 Bu uzluksiz kasbiy rivojlanishni epizodik kurslardan doimiy 
kompetensiyalar sikliga aylantirish zarurligini anglatadi.

Taklif etilayotgan gorizontal model besh elementdan iborat: 1 – klinik fanlar bo‘ylab raqamli kompetensiyalar 
matritsasi, 2 – mikro-modullar va mikrosertifikatlar, 3 – simulyatsiya va virtual klinik ssenariylar, 4 – elektron 
portfolio asosidagi baholash, 5 – o‘quv natijalarini bemor xavfsizligi va xizmat sifati ko‘rsatkichlari bilan bog‘lash. 
Mazkur model vertikal klinik tayyorgarlikni bekor qilmaydi, balki uni uzluksiz raqamli qatlam bilan to‘ldiradi.

Tadqiqotning asosiy metodologik xususiyati shundaki, 2020–2023-yillar qatori rasmiy milliy statistika 
emas, 2024–2026-yillar ko‘rsatkichlari esa ssenariyli prognoz hisoblanadi. Shu sababli natijalarni strategik 
rejalashtirish uchun yo‘nalish beruvchi hisob-kitoblar sifatida talqin qilish maqsadga muvofiq. Keyingi bosqichda 
tibbiyot oliygohlari kesimida reprezentativ so‘rovlar, amaliy ko‘nikmalar testlari va ma’muriy ma’lumotlar asosida 
verifikatsiya ishlarini amalga oshirish muhim ahamiyat kasb etadi.

X U L O S A  V A  T A K L I F L A R
Tibbiy ta’limning raqamli transformatsiyasi platformalar sonini ko‘paytirishdan ko‘ra kengroq jarayon bo‘lib, 

o‘quv mazmuni, baholash, pedagoglar kompetensiyasi va klinik amaliyotni yagona ekotizimga birlashtirishni 
talab qiladi. 2026-yilgacha ishlab chiqilgan ssenariy raqamli ko‘nikmalar va masofaviy ta’lim qamrovi yuqori 
darajaga yetishi mumkinligini, shu bilan birga, SI, Big Data va VR/AR yo‘nalishlarida institutsional rivojlanishni 
yanada jadallashtirish imkoniyatlari mavjudligini ko‘rsatdi.

1. Tibbiy ta’lim standartlariga raqamli kompetensiyalar matritsasini kiritish.
2. SI, Big Data, kiberxavfsizlik va raqamli etika modullarini klinik fanlarga gorizontal integratsiya qilish.
3. Pedagoglar uchun raqamli didaktika va simulyatsiya bo‘yicha majburiy uzluksiz rivojlanish dasturini 

yaratish.
4. Har bir tibbiyot oliygohida elektron portfolio va mikrosertifikatlash tizimini bosqichma-bosqich joriy etish.
5. 2026-yil prognozlarini rasmiy ma’muriy ma’lumotlar asosida har yili qayta kalibrlash.

